R E L A C I O N

PËR

PROJEKTVENDIMIN 
“PËR
RREGULLAT E PËRLLOGARITJES SË SHKARKIMEVE TË GAZEVE ME EFEKT SERRË DHE TË PËRTHITHJES SË TYRE, QË REZULTOJNË NGA AKTIVITETET QË LIDHEN ME PËRDORIMIN E TOKËS, NDRYSHIMIN E PËRDORIMIT TË TOKËS E PYJEVE, SI DHE PËR INFORMACIONE TË TJERA QË LIDHEN ME KËTO AKTIVITETE”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Qëllimi i këtij projektvendimi është miratimi i rregullave të detajuara për llogaritjen dhe kontabilizimin e emetimeve dhe përthithjeve të gazeve me efekt serrë në sektorin e përdorimit të tokës, ndryshimit të përdorimit të tokës dhe pyjeve (LULUCF), në përputhje me detyrimet që rrjedhin nga legjislacioni kombëtar për ndryshimet klimatike dhe nga procesi i përafrimit me acquis të Bashkimit Evropian, në veçanti me Vendimin nr. 529/2013/BE të Parlamentit Evropian dhe të Këshillit, datë 21 maj 2013, mbi rregullat e kontabilitetit për emetimet dhe largimet e gazeve serrë që vijnë nga aktivitetet që lidhen me përdorimin e tokës, ndryshimin e përdorimit të tokës dhe pylltarinë, si dhe mbi informacionin në lidhje me veprimet që lidhen me këto aktivitete.
Projektvendimi synon të krijojë një kuadër të qartë, të harmonizuar dhe teknikisht të saktë për:

· përcaktimin e kategorive të tokës që raportohen (pyje, tokë bujqësore, kullota, zona të ndërtuara, toka të lagëta etj.);

· zbatimin e metodologjive të standardizuara për llogaritjen e ndryshimeve në rezervat e karbonit dhe flukset e gazeve me efekt serrë;

· vendosjen e rregullave të përllogaritjes/ kontabilizimit në përputhje me periudhat e detyrimeve dhe objektivat kombëtare të kontributit të përcaktuar (NDC);

· sigurimin e integritetit mjedisor, transparencës dhe krahasueshmërisë së të dhënave.

Nëpërmjet këtij projektvendimi synohet gjithashtu forcimi i sistemit kombëtar të inventarit të gazeve me efekt serrë, në përputhje me kërkesat e ligjit nr. 155/2020 “Për ndryshimet klimatike”, i ndryshuar, si dhe mbështetja e procesit të raportimit ndërkombëtar në kuadër të UNFCCC-së dhe Marrëveshjes së Parisit.

Objektivat kryesore që synohen të arrihen janë:

1. Plotësimi i kuadrit ligjor në fushën e ndryshimeve klimatike;
2. Përafrimi i plotë ligjor me legjislacionin e BE-së në fushën e LULUCF, duke reflektuar rregullat për referencat e pyjeve, menaxhimin e tokës, fleksibilitetet e lejuara dhe mekanizmat e kompensimit brenda sektorit.

3. Sigurimi i një metodologjie të unifikuar dhe shkencore për llogaritjen e emetimeve dhe përthithjeve, në përputhje me udhëzimet e IPCC-së dhe kërkesat e raportimit të BE-së, duke garantuar saktësi, plotësi, konsistencë dhe transparencë.

4. Forcimi i koordinimit institucional, ndërmjet Ministrisë përgjegjëse për mjedisin, Ministrisë përgjegjëse për bujqësinë, Agjencisë Kombëtare të Mjedisit, Agjencisë Kombëtare të Pyjeve dhe institucioneve të tjera përgjegjëse për administrimin e tokës dhe burimeve natyrore, për të siguruar mbledhjen dhe përpunimin sistematik të të dhënave.

5. Mbështetja e arritjes së objektivave kombëtare të zbutjes, duke garantuar që sektori LULUCF të kontribuojë në mënyrë të matshme dhe të verifikueshme në inventarin kombëtar të gazeve me efekt serrë, si dhe në përmbushjen e detyrimeve të ardhshme në kuadër të integrimit evropian.

Në tërësi, projektakti synon të konsolidojë kuadrin rregullator kombëtar për sektorin LULUCF, duke e vendosur atë në një linjë të plotë me standardet evropiane dhe duke garantuar që kontributi i tokës dhe pyjeve në zbutjen e ndryshimeve klimatike të matet, kontabilizohet dhe raportohet në mënyrë të besueshme dhe të krahasueshme në nivel ndërkombëtar.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTËVE DHE DOKUMENTË TË TJERA POLITIKË

Miratimi i këtij projektvendimi është i parashikuar në Programin Analitik të Akteve të Ministrisë përgjegjëse për mjedisin për vitin 2026 dhe është në përputhje të plotë me prioritetet e Programit Politik të Këshillit të Ministrave, i cili thekson forcimin e politikave për zbutjen e ndryshimeve klimatike, menaxhimin e qëndrueshëm të burimeve natyrore dhe përmbushjen e angazhimeve të vendit në kuadër të procesit të integrimit evropian. Projektakti kontribuon drejtpërdrejt në konsolidimin e kuadrit rregullator për sektorin e përdorimit të tokës, ndryshimit të përdorimit të tokës dhe pyjeve (LULUCF), si një nga sektorët kyç për arritjen e neutralitetit klimatik dhe për garantimin e integritetit mjedisor të politikave kombëtare.

Ky projektvendim është në përputhje me detyrimet që burojnë nga Ligji nr. 155/2020 “Për ndryshimet klimatike”, i ndryshuar, i cili parashikon ngritjen e mekanizmave të qartë për monitorimin, raportimin dhe verifikimin e emetimeve dhe përthithjeve të gazeve me efekt serrë, si dhe përafrimin gradual të legjislacionit kombëtar me acquis të Bashkimit Evropian në fushën e klimës. Në këtë kuadër, projektakti përfaqëson një instrument thelbësor për zbatimin e dispozitave ligjore që lidhen me sektorin LULUCF dhe për forcimin e sistemit kombëtar të inventarit të gazeve me efekt serrë.

Projektvendimi është gjithashtu në përputhje me dokumentet kryesore strategjike kombëtare, përfshirë Strategjinë Kombëtare për Zhvillim dhe Integrim 2030, e cila përcakton tranzicionin e gjelbër dhe zhvillimin e qëndrueshëm si prioritete horizontale, si dhe me dokumentet sektoriale në fushën e pyjeve, bujqësisë dhe menaxhimit të tokës. Ai mbështet objektivat e Kontributit Kombëtar të Përcaktuar (NDC) duke krijuar bazën metodologjike dhe ligjore për llogaritjen dhe kontabilizimin e kontributit neto të sektorit LULUCF në inventarin kombëtar të gazeve me efekt serrë.

Në kuadër të procesit të integrimit evropian, projektvendimi kontribuon në mënyrë të drejtpërdrejtë në përafrimin e legjislacionit shqiptar me acquis të Bashkimit Evropian, veçanërisht me Vendimin 529/2013 dhe Rregulloren e BE 2018/841, si dhe me kuadrin e përditësuar të klimës të Bashkimit Evropian. Ai ndërlidhet gjithashtu me kërkesat e Rregullores (EU) 2018/1999 mbi qeverisjen e Bashkimit të Energjisë dhe veprimin për klimën, në aspektin e raportimit dhe transparencës së të dhënave, si dhe kontribuon në përmbushjen e detyrimeve që lidhen me Kapitullin 27 – Mjedisi dhe Ndryshimet Klimatike në kuadër të negociatave për anëtarësim në BE.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME 

 

Sektori i përdorimit të tokës, ndryshimit të përdorimit të tokës dhe pyjeve (LULUCF) përfaqëson një nga komponentët më të rëndësishëm të inventarit kombëtar të gazeve me efekt serrë, pasi është i vetmi sektor që mund të gjenerojë përthithje neto të karbonit përmes menaxhimit të qëndrueshëm të pyjeve, tokave bujqësore, kullotave dhe ekosistemeve natyrore. Për Shqipërinë, e cila ka një pjesë të konsiderueshme të territorit të mbuluar me pyje dhe toka bujqësore, ky sektor përbën një potencial të rëndësishëm për të kontribuar në arritjen e objektivave kombëtare të zbutjes së ndryshimeve klimatike dhe në forcimin e integritetit mjedisor të politikave publike.

Megjithatë, deri më sot, rregullat për llogaritjen dhe kontabilizimin e emetimeve dhe përthithjeve në sektorin LULUCF nuk kanë qenë të detajuara dhe të miratuara nëpërmjet një akti nënligjor, në përputhje të plotë me standardet e Bashkimit Evropian. Mungesa e një kuadri të unifikuar dhe të harmonizuar ka krijuar vështirësi në sigurimin e konsistencës metodologjike, në krahasimin e të dhënave ndër vite dhe në përmbushjen e kërkesave të transparencës sipas UNFCCC-së dhe Marrëveshjes së Parisit. Po ashtu, procesi i përafrimit me acquis të BE-së kërkon vendosjen e rregullave të qarta të llogaritjes në përputhje me Vendimin nr. 529/2013/BE të Parlamentit Evropian dhe të Këshillit, datë 21 maj 2013, mbi rregullat e kontabilitetit për emetimet dhe largimet e gazrave serrë që vijnë nga aktivitetet që lidhen me përdorimin e tokës, ndryshimin e përdorimit të tokës dhe pylltarinë, si dhe mbi informacionin në lidhje me veprimet që lidhen me këto aktivitete dhe Rregulloren e (BE) 2018/841 të Parlamentit Evropian dhe të Këshillit, e datës 30 maj 2018, mbi përfshirjen e emetimeve dhe largimeve të gazeve serrë nga përdorimi i tokës, ndryshimi i përdorimit të tokës dhe pylltaria në kuadrin e klimës dhe energjisë për vitin 2030, e cila përcakton detyrime specifike për kategoritë e tokës, periudhat e kontabilizimit dhe rregullat e referencës për pyjet.

Projektvendimi adreson këto problematika duke vendosur një kornizë të qartë metodologjike dhe institucionale për llogaritjen dhe kontabilizimin e emetimeve dhe përthithjeve në sektorin LULUCF. Ai përcakton rregulla të harmonizuara për klasifikimin e kategorive të tokës, trajtimin e ndryshimeve të përdorimit të tokës, llogaritjen e ndryshimeve në rezervat e karbonit dhe aplikimin e mekanizmave të kontabilizimit në përputhje me periudhat e detyrimeve.

Përparësitë kryesore të projektaktit janë:

1. Sigurimi i integritetit mjedisor dhe saktësisë metodologjike, përmes zbatimit të rregullave të standardizuara dhe të harmonizuara me udhëzimet e IPCC-së dhe legjislacionin e BE-së.

2. Forcimi i sistemit kombëtar të inventarit të gazeve me efekt serrë, duke rritur cilësinë, transparencën dhe verifikueshmërinë e të dhënave për sektorin LULUCF.

3. Përcaktimi i qartë i roleve të institucioneve përgjegjëse, procedurave dhe rregullave të kontabilizimit.

4. Mbështetja e objektivave kombëtare të zbutjes dhe Kontributit Kombëtar të Përcaktuar (NDC), duke garantuar që kontributi neto i sektorit LULUCF të llogaritet në mënyrë të saktë dhe të integruar në inventarin kombëtar të gazeve me efekt serrë.

5. Avancimi i procesit të integrimit evropian, duke përmbushur kërkesat e Kapitullit 27 dhe duke krijuar bazën teknike për raportim të harmonizuar me BE-në.

Sa i përket efekteve të pritshme, projektakti pritet të prodhojë ndikime pozitive në disa dimensione:

1. Efekte institucionale
– Përmirësim i koordinimit ndërinstitucional ndërmjet ministrive, agjencive dhe institucioneve përgjegjëse për administrimin e tokës dhe pyjeve.
– Rritje e kapaciteteve teknike për analizimin dhe raportimin e të dhënave në përputhje me standardet ndërkombëtare.
– Përmbushje më e plotë e detyrimeve të raportimit sipas UNFCCC-së dhe kornizës së transparencës.

2. Efekte mjedisore
– Menaxhim më i qëndrueshëm i burimeve tokësore dhe pyjore.
– Kontribut i matshëm dhe i verifikueshëm në reduktimin neto të emetimeve.
– Mbrojtje dhe rritje e rezervuarëve natyror të karbonit.

3. Efekte ekonomike dhe zhvillimore
– Orientim më i mirë i politikave sektoriale (pyje, bujqësi) drejt praktikave me ndikim pozitiv klimatik.
– Krijim i kushteve për përfitime të mundshme nga mekanizmat e tregut të karbonit dhe instrumentet financiare ndërkombëtare (si UNFCCC).

Sa i përket sfidave potenciale, ato lidhen kryesisht me nevojën për përmirësimin e sistemeve të mbledhjes së të dhënave, harmonizimin e klasifikimeve të përdorimit të tokës dhe forcimin e kapaciteteve teknike në nivel qendror dhe vendor. Gjithashtu, kërkohet bashkëpunim i ngushtë ndërinstitucional për të garantuar që të dhënat statistikore, inventari i pyjeve dhe informacioni mbi përdorimin e tokës të jenë të integruara dhe të përditësuara rregullisht. Megjithatë, këto sfida janë të menaxhueshme dhe adresohen përmes zbatimit gradual dhe forcimit të kapaciteteve.

Ky projektvendim përbën një hap të domosdoshëm për konsolidimin e kuadrit rregullator në sektorin LULUCF, duke adresuar boshllëqet ekzistuese, duke shfrytëzuar potencialin e sektorit për përthithjen e karbonit dhe duke prodhuar efekte të rëndësishme institucionale, mjedisore dhe zhvillimore. Ai vendos themelet për një sistem të qëndrueshëm, transparent dhe të harmonizuar të kontabilizimit të emetimeve dhe përthithjeve, në përputhje me detyrimet kombëtare dhe ndërkombëtare të Republikës së Shqipërisë.

IV. VLERËSIMI I LIGJSHMËRISË, KUSHTËTUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektakt është përgatitur në zbatim të kërkesave të nenit 100 të Kushtetutës dhe të nenit 18 të ligjit nr. 155/2020 “Për ndryshimet klimatike”, të ndryshuar, i cili parashikon hartimin e projektvendimit për rregullat e llogaritjes dhe kontabilizimit të emetimeve dhe përthithjes të gazeve me efekt serrë në sektorin e përdorimit të tokës, ndryshimit të përdorimit të tokës dhe pyjeve (LULUCF), me propozimin e ministrit përgjegjës për mjedisin dhe të ministrit përgjegjës për bujqësinë.
Projektvendimi është në përputhje me parimet e përcaktuara në Kushtetutën e Republikës së Shqipërisë, veçanërisht me detyrimin e shtetit për të garantuar zhvillim të qëndrueshëm, mbrojtjen e mjedisit, administrimin e qëndrueshëm të burimeve natyrore dhe mbrojtjen e shëndetit dhe mirëqenies së qytetarëve.
Projektakti harmonizohet plotësisht me kuadrin ligjor kombëtar në fuqi dhe dokumentet e tjera strategjike, Kontributin Kombëtar të Përcaktuar, Planin Kombëtar të Klimës dhe Energjisë, Strategjinë Kombëtare për Ndryshimet Klimatike. 
Nga pikëpamja e ligjshmërisë, projektvendimi mbështetet në Ligjin nr. 155/2020 “Për ndryshimet klimatike”, i ndryshuar, i cili krijon bazën ligjore për ngritjen dhe funksionimin e sistemit kombëtar të monitorimit, raportimit dhe verifikimit të gazeve me efekt serrë, si dhe për përafrimin gradual të legjislacionit kombëtar me acquis të Bashkimit Evropian në fushën e klimës. Ky ligj autorizon miratimin e akteve nënligjore për përcaktimin e metodologjive dhe rregullave të detajuara për llogaritjen dhe kontabilizimin e emetimeve dhe përthithjeve sipas sektorëve përkatës.
Në aspektin e harmonizimit me legjislacionin e Bashkimit Evropian, projektvendimi transpozon pjesërisht Vendimin nr. 529/2013/BE të Parlamentit Evropian dhe të Këshillit, datë 21 maj 2013, mbi rregullat e kontabilitetit për emetimet dhe largimet e gazeve serrë që vijnë nga aktivitetet që lidhen me përdorimin e tokës, ndryshimin e përdorimit të tokës dhe pyjeve, si dhe mbi informacionin në lidhje me veprimet që lidhen me këto aktivitete. 

Njëkohësisht, projektvendimi merr në konsideratë zhvillimet e mëvonshme të acquis në këtë fushë, përfshirë Rregulloren e BE 2018/841, me qëllim sigurimin e koherencës dhe harmonizimit progresiv të kuadrit kombëtar me legjislacionin aktual të Bashkimit Evropian, në funksion të procesit të integrimit dhe përmbushjes së detyrimeve që rrjedhin nga Kapitulli 27 – Mjedisi dhe Ndryshimet Klimatike.

Në nivel ndërkombëtar, projektakti është në përputhje me detyrimet që burojnë nga Konventa Kuadër e Kombeve të Bashkuara për Ndryshimet Klimatike (UNFCCC) dhe Marrëveshja e Parisit, veçanërisht në lidhje me raportimin transparent, të plotë, të saktë dhe të krahasueshëm të emetimeve dhe përthithjeve të gazeve me efekt serrë në kuadër të Kornizës së Transparencës së Përforcuar.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRES (PËR PROJEKTAKET NORMATIVE)
Projektvendimi “Për miratimin e rregullave të llogaritjes dhe kontabilizimit të emetimeve dhe përthithjeve të gazeve me efekt serrë në sektorin e përdorimit të tokës, ndryshimit të përdorimit të tokës dhe pyjeve (LULUCF)” është një akt normativ në kuadër të procesit të përafrimit të legjislacionit shqiptar me acquis communautaire në fushën e ndryshimeve klimatike.

Ky projektakt transpozon pjesërisht Vendimin nr. 529/2013/BE të Parlamentit Evropian dhe të Këshillit, datë 21 maj 2013, mbi rregullat e kontabilitetit për emetimet dhe largimet e gazrave serrë që vijnë nga aktivitetet që lidhen me përdorimin e tokës, ndryshimin e përdorimit të tokës dhe pylltarinë, si dhe mbi informacionin në lidhje me veprimet që lidhen me këto aktivitete. Transpozimi përfshin dispozitat që lidhen me:

1. përcaktimin e aktiviteteve dhe kategorive të tokës që i nënshtrohen kontabilizimit;
2. rregullat për periudhat e kontabilizimit;
3. trajtimin e referencave për menaxhimin e pyjeve;
4. raportimin e informacionit mbi veprimet e ndërmarra në sektorin LULUCF.

Njëkohësisht, projektvendimi është hartuar duke reflektuar zhvillimet më të fundit të acquis në këtë fushë, veçanërisht Regulation (EU) 2018/841, e cila ka zëvendësuar kuadrin e mëparshëm të kontabilizimit dhe ka integruar sektorin LULUCF në arkitekturën e re të politikës klimatike të Bashkimit Evropian. Si vend joanëtar Shqipëria nuk është subjekt i drejtpërdrejtë i zbatimit të kësaj rregulloreje, projektvendimi synon harmonizim progresiv dhe të strukturuar me dispozitat thelbësore të saj, në funksion të procesit të integrimit evropian.

Shkalla e përafrimit vlerësohet si përafrim i pjesshëm, pasi:

· transpozohen dispozitat thelbësore që lidhen me metodologjitë e kontabilizimit dhe raportimit;
· respektohen parimet e saktësisë, plotësisë, konsistencës, krahasueshmërisë dhe transparencës, në përputhje me standardet e BE-së;
parashikohet harmonizim i mëtejshëm në faza të ardhshme, në përputhje me avancimin e procesit të negociatave për Kapitullin 27 – Mjedisi dhe Ndryshimet Klimatike.

Projektvendimi është gjithashtu koherent me kuadrin e qeverisjes së klimës të përcaktuar në Rregulloren (EU) 2018/1999, në aspektin e detyrimeve për raportim, monitorim dhe integrim të sektorit LULUCF në planifikimin kombëtar të energjisë dhe klimës.

VI. PËRMBLEDHJE SHPJEGUESE E PËRMBAJTJES SË PROJEKTAKTI
Projektvendimi “Për miratimin e rregullave të llogaritjes dhe kontabilizimit të emetimeve dhe përthithjeve të gazeve me efekt serrë në sektorin e përdorimit të tokës, ndryshimit të përdorimit të tokës dhe pyjeve (LULUCF)” përcakton kuadrin normativ dhe metodologjik për trajtimin e këtij sektori në inventarin kombëtar të gazeve me efekt serrë.
Projektvendimi i propozuar për “Rregullat e përllogaritjes së shkarkimeve të gazeve me efekt serrë dhe të përthithjes së tyre në sektorin e përdorimit të tokës, ndryshimit të përdorimit të tokës dhe pyjeve (LULUCF)” përbën një akt të plotë rregullator, i cili synon të krijojë një kuadër të qartë dhe të harmonizuar për kontabilizimin, raportimin dhe verifikimin e emetimeve dhe përthithjeve në këtë sektor, në përputhje me legjislacionin e Bashkimit Evropian dhe detyrimet ndërkombëtare të Republikës së Shqipërisë. 

Struktura e projektvendimit përbëhet nga 15 nene dhe 8 anekse, të organizuara në disa krerë tematikë që trajtojnë në mënyrë të integruar aspektet kryesore teknike dhe institucionale të kontabilizimit LULUCF.

Në Kreun I “Dispozita të përgjithshme” (nenet 1–3) përcaktohen objekti dhe qëllimi i aktit, fusha e zbatimit dhe përkufizimet bazë. Ky kapitull vendos themelet konceptuale dhe metodologjike të vendimit, duke përcaktuar aktivitetet që përfshihen në kontabilizim (si pyllëzimi, ripyllëzimi, shpyllëzimi dhe menaxhimi i pyjeve, si dhe në mënyrë progresive aktivitetet e tjera të tokës), si dhe duke harmonizuar terminologjinë me atë të IPCC dhe kuadrit ndërkombëtar të UNFCCC.

Në vijim, Kreu II (nenet 4–5) trajton rregullat e përgjithshme të kontabilizimit, duke vendosur detyrimin për përgatitjen dhe mirëmbajtjen e llogarive LULUCF për çdo periudhë kontabilizimi, si dhe parimet themelore që duhet të respektohen, si saktësia, plotësia, konsistenca, krahasueshmëria dhe transparenca e të dhënave. Po ashtu, ky kapitull përcakton elementet teknike të llogarive, duke përfshirë rezervuarët e karbonit dhe gazet me efekt serrë që duhet të merren në konsideratë, si dhe rregullat për shmangien e llogaritjes së dyfishtë.

Kreu III (nenet 6–10) përbën pjesën më teknike të projektvendimit dhe përcakton rregullat specifike të kontabilizimit për secilin aktivitet të sektorit LULUCF. Në këtë kuadër, parashikohen metoda të veçanta për kontabilizimin e pyllëzimit, ripyllëzimit dhe shpyllëzimit, si dhe për menaxhimin e pyjeve përmes përdorimit të niveleve referencë. Gjithashtu, trajtohet kontabilizimi i produkteve drusore të shfrytëzuara, duke u bazuar në metodologjinë e dekompozimit të rendit të parë, si dhe rregullat për menaxhimin e tokës bujqësore dhe kullotave. Një element i rëndësishëm i këtij kreu është përcaktimi i rregullave për trajtimin e çrregullimeve natyrore, duke mundësuar përjashtimin e emetimeve jo-antropogjene në kushte të caktuara dhe sipas metodologjive të verifikueshme.

Në Kreun IV (neni 11) përcaktohen detyrimet për raportimin dhe sigurimin e informacionit mbi veprimet në sektorin LULUCF. Ky nen kërkon hartimin dhe transmetimin e informacionit mbi politikat, masat dhe projeksionet, si dhe përgatitjen e raporteve periodike të progresit, duke garantuar transparencë dhe përfshirje të palëve të interesuara.

Kreu V (nenet 12–15) përfshin dispozitat institucionale dhe përfundimtare, duke përcaktuar mekanizmat për rishikimin e rregullave në përputhje me zhvillimet ndërkombëtare dhe të Bashkimit Evropian, rolin e institucioneve përgjegjëse në zbatimin e vendimit, si dhe mundësinë për miratimin e akteve të mëtejshme nënligjore për detaje teknike. Gjithashtu, ky kapitull përcakton hyrjen në fuqi të aktit.

Projektvendimi shoqërohet nga 8 anekse teknike, të cilat përbëjnë një pjesë integrale të tij dhe detajojnë elementet metodologjike dhe parametrat kryesorë të kontabilizimit. Këto përfshijnë përcaktimin e periudhave të kontabilizimit, nivelet referencë për pyjet, metodologjinë për produktet drusore të shfrytëzuara (përfshirë funksionin e dekompozimit dhe vlerat e gjysmë-jetës), listën e masave të mundshme në sektorin LULUCF, parametrat për përkufizimin e pyllit, vitin bazë për krahasim, metodologjinë për llogaritjen e nivelit bazë të çrregullimeve natyrore dhe listën e rezervuarëve të karbonit që duhet të merren në konsideratë.

Në tërësi, projektvendimi krijon një kuadër të standardizuar dhe të harmonizuar për kontabilizimin e sektorit LULUCF në Shqipëri, duke siguruar përputhshmëri me acquis të BE-së dhe metodologjitë ndërkombëtare, si dhe duke forcuar bazën për raportim të saktë dhe të besueshëm në kuadër të inventarit kombëtar të gazeve me efekt serrë.

VII. INSTITUCIONET DHE ORGANET QË NGARKOHEN PËR ZBATIMIN E AKTIT
Zbatimi i këtij vendimi realizohet në kuadër të sistemit kombëtar të inventarit të gazeve me efekt serrë dhe kërkon koordinim të ngushtë ndërinstitucional, në përputhje me kompetencat ligjore të secilit institucion.

1. Ministria përgjegjëse për mjedisin
Ministria përgjegjëse për mjedisin ka rolin udhëheqës në zbatimin e këtij akti, duke siguruar drejtimin dhe koordinimin ndërinstitucional në sektorin LULUCF. Ajo garanton përputhshmërinë e zbatimit me legjislacionin kombëtar për ndryshimet klimatike, me angazhimet ndërkombëtare dhe me procesin e përafrimit me acquis të Bashkimit Evropian. Gjithashtu, ministria është përgjegjëse për nxjerrjen e akteve nënligjore zbatuese dhe për mbikëqyrjen e zbatimit të tyre.

2. Agjencia Kombëtare e Mjedisit (AKM)

Agjencia Kombëtare e Mjedisit, në kuadër të sistemit kombëtar të inventarit, ka rolin teknik qendror për monitorimin, përpunimin, integrimin dhe raportimin e të dhënave për sektorin LULUCF. AKM koordinon procesin e llogaritjes dhe kontabilizimit, siguron zbatimin e procedurave të sigurimit dhe kontrollit të cilësisë (QA/QC), kryen validimin teknik të rezultateve dhe garanton përputhshmërinë e raportimit me kërkesat ndërkombëtare dhe evropiane.

3. Ministria përgjegjëse për bujqësinë
Ministria përgjegjëse për bujqësinë kontribuon në zbatimin e aktit përmes sigurimit të të dhënave dhe informacionit mbi përdorimin e tokës bujqësore, kullotat dhe praktikat e menaxhimit të tyre. Ajo bashkëpunon me AKM për përmirësimin e cilësisë së të dhënave dhe për harmonizimin e klasifikimeve të përdorimit të tokës.

4. Institucionet përgjegjëse për menaxhimin e pyjeve dhe përdorimin e tokës
Institucionet përgjegjëse për pyjet dhe administrimin e territorit sigurojnë të dhëna mbi menaxhimin e tokës pyjore, inventarin pyjor, konvertimet e përdorimit të tokës dhe çrregullimet natyrore. Ato mbështesin procesin e identifikimit të aktiviteteve të kontabilizimit dhe kontribuojnë në dokumentimin e të dhënave përkatëse.

5. Agjencia Kombëtare e Pyjeve

AKP siguron të dhëna mbi përdorimin e tokës dhe ndryshimet e tij, të nevojshme për identifikimin e konvertimeve ndërmjet kategorive dhe për garantimin e saktësisë së informacionit.

6. Instituti i Statistikave (INSTAT)
INSTAT siguron të dhëna statistikore kombëtare që mbështesin llogaritjen e emetimeve dhe përthithjeve në sektorin LULUCF, si dhe bashkëpunon për harmonizimin e klasifikimeve statistikore me kërkesat e inventarit kombëtar.

7. Institucione të tjera publike
Çdo institucion publik që administron ose disponon të dhëna të nevojshme për sektorin LULUCF është i detyruar të bashkëpunojë dhe të sigurojë informacionin përkatës, në përputhje me sistemin kombëtar të inventarit dhe legjislacionin në fuqi.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Ky projektvendim është hartuar nga Drejtoria e Klimës pranë Ministrisë së Mjedisit, me mbështetjen e asistencës teknike të GIZ. 
Projektvendimi është koordinuar edhe me Ministrinë e Bujqësisë dhe Zhvillimit Rural si bashkëpropozuese e këtij akti në datë 18.3.2026, e cila shprehu dakordësinë për përmbajtjen e këtij vendimi 
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Projektvendimi nuk parashikon krijimin e strukturave të reja institucionale dhe as detyrime të reja financiare të drejtpërdrejta për buxhetin e shtetit, pasi zbatimi i tij realizohet në kuadër të strukturave ekzistuese dhe të sistemit kombëtar të inventarit të gazeve me efekt serrë, të miratuar me vendimin nr. 889, datë 27.12.2022.

Shpenzimet e pritshme lidhen kryesisht me:

· përmirësimin e sistemeve të mbledhjes dhe përpunimit të të dhënave për sektorin LULUCF;

· zhvillimin ose përditësimin e metodologjive dhe udhëzimeve teknike;

· forcimin e kapaciteteve teknike të institucioneve përgjegjëse (trajnime, asistencë teknike per MRV);

· përmirësimin e sistemeve të monitorimit hapësinor dhe analizës së të dhënave (p.sh. për konvertimet e përdorimit të tokës);

· zbatimin e procedurave të sigurimit dhe kontrollit të cilësisë (QA/QC) dhe dokumentimit.

Këto shpenzime parashikohet të përballohen nëpërmjet:

· fondeve të planifikuara në buxhetet ekzistuese të institucioneve përgjegjëse;

· mbështetjes së projekteve në kuadër të asistencës teknike ndërkombëtare (p.sh. programe IPA, projekte të mbështetura nga organizata ndërkombëtare);

· integrimit të kostove në aktivitetet e zakonshme të sistemit kombëtar të inventarit.

Projektakti nuk gjeneron të ardhura buxhetore të drejtpërdrejta. Megjithatë, në mënyrë indirekte, ai kontribuon në përmirësimin e besueshmërisë së të dhënave dhe përputhshmërisë me kërkesat ndërkombëtare dhe të Bashkimit Evropian, duke krijuar kushte më të favorshme për akses në financime ndërkombëtare dhe instrumente të mundshme klimatike në të ardhmen.

MINISTRI I BUJQËSISË                                       MINISTRI I MJEDISIT

      ANDIS SALLA




          SOFJAN JAUPAJ
Relacion shpjegues për projektvendimin “Për rregullat e përllogaritjes së shkarkimeve të gazeve me efekt serrë dhe të përthithjes së tyre, që rezultojnë nga aktivitetet që lidhen me përdorimin e tokës, ndryshimin e përdorimit të tokës e pyjeve, si dhe për informacione të tjera që lidhen me këto aktivitete”

